Тукай поэзиясендә омофоннар 
Флера ХИСАМЕТДИНОВА,
Казандагы Ш.Мәрҗани исемендәге 2 нче гимназиянең татар теле һәм әдәбияты укытучысы
Вафатына бераз кала язган мәкаләсендә Г.Тукай болай дигән: «Сабыр кирәк, ... килер заман, һәр язучының үзен, сүзен вә шәхси тормышын инәсеннән җебенә кадәр тикшереп чыгарлар әле».

Тукайның киләчәккә булган шушы ышанычын аның васыяте дип кабул итеп, галимнәр, бөек шагыйребезнең иҗатын җентекләп өйрәнәләр. 
Тукай иҗаты – безнең горурлыгыбыз, аның мирасы татар халкының иң мөкатдәс байлыгы санала. Тукай иҗаты турында күп хезмәтләр язылса да, иҗатында ачыклыйсы һәм тирәнәйтәсе урыннар, өр-яңадан кузгатылырга тиешле мәсьәләләр дә җитәрлек. Г.Тукай әсәрләренең сәнгатьчә эшләнеше, әдипнең образлы фикерләү үзенчәлеге кебек проблемалар тагын да җитдирәк һәм игътибар белән өйрәнүне көтә.

Озак еллар мәктәптә эшләү барышында миңа да Г.Тукайның дәреслекләргә кермәгән әсәрләрен өйрәнергә туры килде. Аерым алганда шагыйрь иҗатында омонимнарның ролен тикшердем. Аларның тулысынча өйрәнелеп бетмәгәнлеген ачыкладым. (Чыганаклар. Г.Тукай. Әсәрләр 1, 2  томнар.) 

Татар шигъри сүзенең үзенчәлекләрен, мәгънә төсмерен өйрәнү бүгенге көндә дә актуаль булып кала. Аларны белү, тоемлау, сөйләм һәм язма телләрдә урынлы куллану яшь буын вәкилләре, шулай ук каләм ияләре өчен дә әһәмиятле.
Тел белемендә сүзне һәм аның мәгънәсен, шуңа бәйләнешле рәвештә, омонимияне өйрәнү гаять мөһим бурычлардан санала. Телдә омонимиягә бәйләнешле мәсьәләләр күп, хәтта әлегәчә хәл ителмәгәннәре дә бар. Омо́нимнар (борынгы грек телендә – бертөрле исем дигәнне аңлата) – телнең яңгырашы һәм язылышы бертөсле, әмма мәгънәләре төрле берәмлекләр. Аның асылы әдәби әсәрләрдә сүз уйнату, каламбурлар, төрле стилистик бизәкләр тудыру мөмкинлеген бирә.

Татар телендә язылышлары һәм мәгънәләре ягыннан аерылып, аваз составлары белән туры килүче сүзләр бар. Алары исә омофоннар дип атала. 

Омофоннар – татар теленә хас күренеш. Алар телдә төрле стилистик бизәкләр тудыру чарасы буларак актив кулланылалар. 
Омофоннар поэзиядә сөйләмнең яңгырашын, аһәңен, эмоциональлеген көчәйтү өчен отышлы чара булып тора. Омофоннар шигъри контекстта еш кына сүз уйнату, каламбур ролен үти.

Омофоннардан файдалану шактый зур осталык таләп итә, шунлыктан алар матур әдәбиятта сирәгрәк очраган күренешләрдән санала. Алар талантлы шагыйрьләр иҗатында очрый. Бигрәк тә, Г.Тукай поэзиясен атап узасы килә.

Чыннан да, Г.Тукай шигырьләрен омонимнарны куллану яссылыгында өйрәнү кызык булыр иде. 

Сүз уйнату бигрәк тә юмористик әсәрләр өчен отышлы алымнардан санала. Габдулла Тукай да аңа бик еш мөрәҗәгать итә. Мәсәлән, «Суык» шигырендә ул:
Күрдем шунда: берәү бара таза гына,

Өсте-башы чибәр генә, яңа гына;

Читкә генә карап барган чагы иде,

Мин «чалт!» итеп менеп төштем яңагына,
– дип яза.

Укылган строфаның беренче өлешендә «яңа гына» – кисәкчә һәм рәвеш тезмәсе буларак килә, ә икенче кисәктә ул берлек сандагы юнәлеш килешендәге күмәклек исем. Алдагы мисалдан аермалы буларак, бу текстта омоним, беренче чиратта, рифма ясау максатыннан кулланылган, ул ааба рәвешендәге рифманың бер өлешен тәшкил итә. Бер строфада өч рифма куллану шигырьнең тәэсир көчен арттыра.

Г.Тукай матур итеп киенгән, димәк, бай кешенең яңагына сугып җибәрүе белән мактанган егеттән омонимнар ярдәмендә көлә, чөнки «батыр» бу эшне әлеге адәм күрмәгәндә генә башкарган.

Г.Тукайның «Фикер газетасына махсус түгел» дигән әсәре бар. Шуннан омофоннар кулланган бер өзек китереп узыйк:

Фикребез торсын яңарып гел, – саклан! искермәсен;
Үзара җанҗал-ызгыштан кыл кадәр ис кермәсен.

Биредә Габдулла Тукайның Уральскида Камил Мотыйгый типографиясендә нәшер ителгән «Фикер» газетасының 14 санында басылган шигыре турында сүз бара, газета укучыларга мөрәҗәгать итеп, аларны газета аша фикерләре белән уртаклашырга, актив булырга чакыра. Автор монда омофоннарның сүз уйнату формасын кулланган. Омофоннар әсәрнең эмоциональ ягын ачыкларга да булышкан. Шундый ук күренешне Г.Тукайның «Сөальләр» шигырендә дә күзәтеп була:

Йа ходая! нигә төрле-төрле кыйлдың бәндәни?

Ни сәбәб соң җөмлә әдна бәндәләрдән бән дәни? (мин түбән )

Беренче очракта кушылып язылган «бәндәни», исем сүз төркеменә карый һәм «адәм, кеше» мәгънәсен аңлата, икенче очракта шуңа охшаш яңгырашны алмашлык һәм сыйфат сүзләрнең кушылмасы барлыкка китерә. Автор сүз уйнатуны шигырь башында ук юкка гына кулланмаган. Омофонның тәүге кисәге риторик сорау тудыруда катнаша, шунлыктан төп игътибар әлеге сүзгә төшә. Шигырьнең көйле укылышы икенче кисәккә дә махсус басым таләп итә.

Омофоннар кулланылышына мисал буларак, фәнни әдәбиятларда китерелгән бер өзекне дә исебезгә төшереп узыйк. Белгәнебезчә, ул «Татар кызларына» дигән әсәреннән алынган:

Яратмыйм бер дә остабикәләрне,

Сези алдарга оста бикәләрне. 

Биредә остабикә – оста бикә сүзләре, һәр ике шигырь юлының азагында бер төрле яңгыраш бирүләре белән бергә, капма-каршы мәгънә дә белдерә. Охшаш яңгырашлы ике текст берәмлеге ярдәмендә шагыйрь кайберләрнең дини гыйлемле, укымышлы булсалар да, алдарга да оста икәнлеген юмор формасында аңлатып бирә. Һәм нәкъ менә сүз уйнату ярдәмендә шагыйрь әйтергә теләгән фикер укучы яки тыңлаучыга тиз барып җитә, үзенең үткенлеге, үтемлелеге белән аерылып тора.

Г.Тукайның омонимның төрле формаларын кулланган әсәрләре байтак. Әйтик, «Теләнче» шигырендә отышлы сайланган әдәби детальләр, предметлар аша һәм шул ук вакытта омонимнардан файдаланып тудырылган күренешләр бар. Алар укучыда каршылыклы тойгылар уятуга, берәүләрне кызгандыруга, икенчеләргә нәфрәт күзе белән каратуга сәләтле:

Ә шулаймы? – Акча барда бар да дуст шул, бар да яр,

Акча исе чыкмый торса, бар да яныңнан таяр!

Автор биредә байлык белән масаюны тәнкыйтьли. Кеше кешегә байлыгы булганда гына кирәк, байлыгың бетсә, элек яныңда сырпаланганнар бик тиз юкка чыгачак, ди. 

«Пар ат»тан түбәндә китерелгән өзектә уйда мин һәм уй да мин омофоннары кулланылган. Алар лирик геройның хисләрен күрсәтүгә ярдәм итә:

Эч поша, яна йөрәк, хәсрәт эчендә, уйда мин;

Ичмасам иптәш тә юк ич, тик икәү без: уй да мин.

Лирик «мин»нең үз уенда булуын әйтүе градация чылбырының чираттагы кисәге булып тора. Аның ярдәмендә шагыйрь дулкынлану, кайгыру артыннан килүче авыр халәтне белдерсә, икенче юлда лирик геройның үзенең уйлары белән икәүдән икәү генә калуын күрсәтә.

Тукайның атаклы «Муллалар» шигыре кадимчелек һәм җәдидчелек хәрәкәтләренең сугыш-бәхәсләренә, төрле партияләрнең үзара көрәшләренә кайтаваз рәвешендә язылган. Бишенче елгы инкыйлабтан соң кара реакция еллары башланган бер чакта үз мәнфәгатьләрен генә кайгыртып яшәүче руханилардан ачы көлә шагыйрь:

Менә шул чаклы ялкау, шундый хайваннар да рухани!

Түбәнлек бу, кабул итмәс үзенә изге рух аны!
Китерелгән мисалда омоним төп әдәби чара булып тора. «Рухани» – берлек санда, баш килештәге күмәклек исем булса, «рух аны» тезмәсе – исем һәм алмашлыктан оешкан.

Күргәнебезчә, поэтик сөйләмнең яңгырашын, аһәңен һәм эмоциональлеген көчәйтү өчен, Г.Тукай аваздаш сүзләрдән актив файдаланган икән. «Бер татар шагыйренең сүзләре»ндә, мәсәлән, алар шигъри контекстта каламбур ролен үти:

Яхшылыкка эреп китәм – балавыз мин,

Мактап сөйлим изге эшне – бал авыз мин;

Г.Тукай балавыз сүзе һәм бал авыз төшенчәләре ярдәмендә лирик геройның уңай сыйфатларын ачучы шартлар турында сөйли.

Г.Тукайның әсәрләреннән тагын мисаллар китерергә мөмкин.   
Гомердә син бу ат берлән аталма,

Торып җирдән, сәмалардан ат алма.(Сәмал-күк)

                                                                   («Шагыйрьгә») 

Омофоннарны файдаланып, Тукай каләмдәшләренә шагыйрь булуның үтә җаваплы эш икәнлеген аңлатырга тели.

Болардан «ат алма» борынгырак форма, «аталма» – «ат» һәм «ал» тамыры кушылу нәтиҗәсендә барлыкка килгән. Хәзер бу сүзләр телдә үзара омофоннар буларак яшиләр.   

Һәр яктан килсәләр дә сулар ташып,
Дулкыннары бәрелсәләр дә шып та шып.

Мин белсәм дә алданам,
«Суфи» безгә алда «нам».
(«Дөнья» көенә»)
Китерелгән өзекләрдә Г. Тукай сүз мәгънәсенең нечкә төсмерләрен аңлап эш итә. Омонимнарның төрле формаларын куллану бер үк вакытта рифма төгәллегенә дә китерә.

Кыскасы, Г.Тукайның лиркасында да, бигрәк тә, сатира-юмор әсәрләрендә омофоннар билгеле бер стилистик чара буларак киң файдаланылган. Әйе, Тукай – тел остасы, рәссам. Кыска җөмләләргә тирән, тулы мәгънә сыйдыру аның төп үзенчәлекләреннән, ә моңа сүз уйнату аша да ирешеп була.

